
 
CULIDO DE FLOUR 

 
 

Sus li terro dóu Miejour, 
L'or es pa'ncaro is espigo, 
Pamens, li cigalo amigo 
Adeja canton l'amour. 

 
Pèr flouri nòsti garrigo, 

Es pas l'ouro de Primour, 
E, dins li jardin en flour, 

Mai que d'un bouquet se ligo. 
 

En Prouvènço, es, dins tout tèms, 
La meissoun e lou printèms 

Pèr li nòvi gai e flame. 
 

Iéu, enfant, iéu que vous ame, 
Li cansoun e li flour d'or, 

Vous li doune emé moun cor ! 
 
JAN MONNÉ. 
 
 
 

BROUT D'ARANGIÉ 
 
 

Tout lou bonur que tresanè 
Dins la mantiho catalano, 

Que mene, emé soun fiéu de lano, 
La nòvio, fiho de Mounnè ! 

 
Tóuti li flour que semenè 
Lou secretàri di Felibre, 

Que vuei flourigon dins toun libre, 
O la mignoto de Mounnè ! 

 
Tout lou lausié que se trenè 
I paumarés dóu Counsistòri, 
Que vuei couroune ta vitòri, 
O gènto chato de Mounnè ! 

 
Tóuti li joio que dounè 

La court d'amour de Santo Estello, 
Poscon briha dins toun estello, 

O bello drolo de Mounnè ! 
 
FREDERI MISTRAL. 



 


